
Të nderuar anëtarë të Zyrës së Rregullatorit për Energji, 

Ne, përfaqësuesit e nënshkruar të organizatave joqeveritare, ju drejtohemi me këtë letër për të 
shprehur shqetësimin tonë të thellë dhe kundërshtimin e fortë ndaj propozimit të fundit për rritjen 
e çmimit të energjisë elektrike për 15%. 

 
Zbatimi i një rritjeje prej 15% të tarifave të energjisë elektrike do të rëndojë më tej barrën 
financiare mbi qytetarët dhe familjet në Kosovë, shumë prej të cilave tashmë përballen me të 
ardhura të ulëta. Një rritje e tillë do të rritë tutje rrezikun për varfëri energjetike. Për më tepër, 
bizneset, veçanërisht ato prodhuese, do të përballen me rritje të ndjeshme të kostove operative. 
Kjo do të ndikojë në rritjen e çmimeve të produkteve dhe shërbimeve, duke ulur 
konkurrueshmërinë e ndërmarrjeve vendore dhe potencialisht duke sjellë humbje të vendeve të 
punës.  
 

Kapitulli 1 i raportit konsultativ, ndër të tjera i referohet çmimeve të tregut të energjisë eletrike për 
të arsyetuar këtë rritje. Historikisht, çmimet e energjisë janë rregulluar në rritje si përgjigje ndaj 
kushteve të tregut dhe kostove të importeve. Megjithatë, ka shumë pak raste të uljes së çmimeve 
kur përmirësohen kushtet e tregut. Zbatimi i një strategjie të balancuar të çmimeve që përfshin 
mekanizma për uljen e çmimeve kur kushtet e tregut e lejojnë, do të sigurojë drejtësi dhe besim te 
konsumatorët. 

 
Krahasimi i çmimeve që po bëhet me shtetet tjera është gjithashtu i gabuar, dhe kjo shihet 
nëpërmjet prizmit të fuqisë blerëse. Sipas vlerësimeve të Eurostat për vitin 2024, PBB (prodhimi 
i brendshëm bruto) për banorë te Kosovës si fuqi blerëse (PPS) është më pak se gjysma e mesatares 
së BE-së. Kjo do të thotë se, në terma relativë, qytetarët e Kosovës paguajnë shumë më tepër për 
energji elektrike sesa qytetarët evropianë, pasi faturat e energjisë përbëjnë një pjesë shumë më të 
madhe të të ardhurave të tyre. Prandaj, rritja e tarifave në një kontekst kaq të vështirë ekonomik 
është jo vetëm e pajustifikuar, por thellësisht regresive. 
 

Për më tepër, privatizimi i ndërmarrjes për shpërndarjen dhe furnizimin me energji elektrike, 
KEDS, në vitin 2013, është shoqëruar me premtime për investime të mëdha për përmirësimin e 
rrjetit dhe efikasitetit. Megjithatë, shumica e këtyre premtimeve nuk janë përmbushur, me 
probleme infrastrukturore dhe ndërprerje të shpeshta që vazhdojnë të prekin konsumatorët. Është 
e padrejtë që qytetarët të përballen me rritje çmimesh në mungesë të përmirësimeve konkrete. 



 
 

 

ZRRE ka mandat të mbrojë interesat e konsumatorëve dhe të sigurojë çmime të drejta në sektorin 
e energjisë. Rritjet e shpeshta të tarifave, sidomos kur mungojnë përmirësimet në shërbim, e 
minojnë besimin e qytetarëve në institucionet rregullative. Është jetike që ZRRE të vendosë 
transparencën dhe llogaridhënien në qendër të vendimmarrjes së saj, duke siguruar që çdo 
propozim për rritje çmimesh të jetë i justifikuar, i drejtë dhe në interes të qytetarëve. 
 

Prandaj, i bëjmë thirrje ZRRE-së që të pezullojë rritjen e propozuar të tarifave dhe të nisë një 
rishikim të gjithanshëm të faktorëve që po ndikojnë në vështirësitë financiare të sektorit energjetik. 
Ky rishikim duhet të përfshijë: 

● Auditim të investimeve dhe shpenzimeve të KEDS-it që nga privatizimi. 
● Publikimin e plotë të pasqyrave financiare të audituara të KEDS-it për të garantuar 

transparencë dhe llogaridhënie. 
● Vlerësim të zgjidhjeve alternative për tejkalimin e mungesës financiare, pa rritur tarifat. 
● Angazhim institucional e sistemik në arritjen e kontratave afatgjata për importim të 

qëndrueshëm e të përballueshëm të enegjisë elektrike. 
 

Rritja e çmimeve të energjisë nuk duhet të jetë një zgjidhje e parë, por një masë e fundit pas 
shterimit të të gjitha mundësive për menaxhim më efikas. Rritja e propozuar prej 15% e çmimit të 
energjisë elektrike do të ketë pasoja të rënda për ekonominë dhe mirëqenien e qytetarëve të 
Kosovës.  
 

Ne i bëjmë thirrje Zyrës së Rregullatorit për Energji që të rishqyrtojë këtë propozim dhe të 
hulumtojë masa alternative që nuk rëndojnë më tej qytetarët. Qëllimi ynë i përbashkët duhet të jetë 
ndërtimi i një sektori energjetik efikas, transparent dhe në shërbim të interesit publik. 

Ne mbesim të gatshëm për dialog dhe bashkëpunim për të identifikuar zgjidhje të qëndrueshme 
për sfidat me të cilat po përballet sektori ynë energjetik. 

 
Me respekt, 

 


